
 � Apreldə 25 il tamam olur. Amma elə bil ki, bütün bunlar dünən baş verib. Adam inana 

bilmir ki, əsrin dörddə biri arxada qalıb. Onda Aqil müəllimin cəmi 33 yaşı vardı. İndi 60-ı haqlayır. 
Gözlərinin dərinliyində olan nisgil, kədər açıq-aşkar oxunur. Bu da təsadüfi deyil. Çünki Aqil müəllim 
Kəlbəcər faciəsini iki dəfə yaşayıb. Kəlbəcər köçməmişdən düz bir il qabaq, aprelin 8-də onun qohum-
əqrəbasını öldürüblər, diri-diri yandırıblar, olmazın işgəncə veriblər. Söhbət boya-başa çatdığı Ağdaban 
kəndindən gedir. O Ağdaban ki, ustad aşıq Qurbanın, onun oğlu Dədə Şəmşirin doğma yurd-yuvasıdır. 
O Ağdabanın o vaxt 130 evi, 779 sakini vardı və günlərin bir günü, daha dəqiq desək, 1992-ci il 
aprel ayının 8-də səhərə yaxın erməni quldurları kəndin yalındakı gözətçi məntəqəsinə hücum edib, 
burada keşik çəkən 3 nəfəri qətlə yetirdilər. Ağdərə rayonunun Capar kəndi istiqamətindən Kəlbəcərin 
Çayqovuşan və Ağdaban kəndlərinə silahlı hücum nəticəsində kənd tamamilə yandırıldı, dinc sakinlərə 
amansız işgəncə verildi. Bu qətliam nəticəsində 39 nəfər xüsusi qəddarlıqla məhv edildi. Dəhşətli orası 
idi ki, onların arasında 8 nəfərin yaşı 90-100 arasındaydı. Yanlarında 2 azyaşlı uşaq olan 7 qadın 
diri-diri yandırıldı, 2 nəfər itkin düşdü, 12 nəfərə ağır bədən xəsarəti yetirildi. Ermənilər tərəfindən 
tarixi, memarlıq və mədəniyyət abidələri dağıdıldı, talandı və məhv edildi.Yuxarıda adlarını çəkdiyimiz 
klassiklərimizin də əlyazmaları yandırıldı.

Törədilmiş bu faciə Azərbaycan 
tarixində böyük cinayətlərdən biri, 
Qarabağın strateji əhəmiyyətli Kəlbəcər 
rayonunu ələ keçirmək üçün erməni 
millətçilərinin “Böyük Ermənistan” 
yaratmaq xülyası ilə xalqımıza qarşı 
törətdiyi dəhşətli qətliam idi. Ağdaban 
faciəsi – bütöv bir kəndin tamamilə 
yandırılması, yüzlərlə dinc sakinə qeyri-
insanı işgəncələr verilməsi, yurdundan 
didərgin salınması yaddaşlardan silinəsi 
bir hadisə deyil.

...Bayaqdan o günləri xatırlayır, 
özündən qeyri-ixtiyari yumruqları 
düyünlənir, nəzərləri isə bir nöqtəyə 
zillənir və sifəti qəfil işıqlanır , “indi 
Ağdabanda bir Günəş çıxıb ki, ha, gəl 
görəsən” – deyib gülümsəyir. Sonra 
da izah edir ki, o yerlərdə Günəş, elə 
bil fərqli olur. Adama elə gəlir ki, əlini 
uzatsan çata bilərsən...

Hiss edirəm ki, kövrəlir. Söhbətin 
mövzusunu dəyişməyə çalışıram. O isə 
“onları o Günəş işığına həsrət qoyaca-

ğıq”–deyib rayon icra hakimiyyətinin 
yaxınlığında salınacaq böyük xatirə 
abidəsi kompleksinin layihəsi ilə məni 
tanış edir. Şəhidlərin adları harada 
həkk olunacaq, kompleksin kənarları 
hansı şəkildədir və sair işlər haqqında 
məlumat verir: “Düzü, tarixi günlərdə, 
müxtəlif tədbirlərdə şəhidlərimizi, tarixi 
şəxsiyyətlərimizi ürəyimiz istəyən 
kimi yad edə bilmirik. Bu kompleks 
özünəməxsusluğu, orijinallığı ilə 
seçiləcək”.

Kəlbəcər Rayon İcra 
Hakimiyyətinin başçısı Aqil 
Məmmədov daxilən narahat insan-
dır. İcra hakimiyyətinə ya yazılı, ya 
da şifahi müraciət edən bir kimsəni 
belə diqqətdən kənarda saxlaması 
qeyri-mümkündür. Tabeliyində olan 
işçilərdən müracətin (təbii ki, söhbət 
haqlı müraciətdən gedir) nəticəsi barədə 
məlumat almayınca rahatlıq tapa bilmir. 
İcra hakimiyyəti aparatında az olur. 
Çünki kəlbəcərlilər qədər respublika-

nın müxtəlif yerlərinə, necə deyərlər, 
səpələnən, ikinci bir köçkün rayon 
yoxdur. Zarafat deyil, hazırda əhalisinin 

sayı 70 min nəfəri keçən kəlbəcərlilər 
Azərbaycanın 59 şəhər və rayonunda, 
600-dən çox yaşayış məntəqəsində 
məskunlaşıblar. Yəni bu kənd və 
qəsəbələrin hər gün birinə getsən belə, 
eyni yerə ikinci dəfə getmək üçün 
ən azı iki il vaxt lazımdır. Təbii ki, 
çətindir. Amma rayon rəhbəri işini elə 
qurub ki, problemlərin və çətinliklərin 
öhdəsindən gələ bilir. Deyir ki, sağ ol-
sunlar əlaqədar nazirliklər və komitələr, 
yerli icra orqanları, kəlbəcərliləri tək 
buraxmırlar, onlara lazım olan köməyi 
əsirgəmirlər.

Kəlbəcərlilər özləri qoçaq adam-
lardır. Torpaqdan ikiəlli yapışan, 
çətinlikdən qorxmayan, “çətin günün 
ömrü az olar”– deyib bütün günü 

əkinlə-biçinlə məşğul olan bu insanlara 
həmişə böyük rəğbətim olub.Nə desən 
əllərindən gəlir. Kim inanardı ki, ömrü-
nün çox hissəsini uca dağlar qoynunda 
keçirən kəlbəcərli arana enib pambıq 
yetişdirəcək?! Halbuki onun üzünü belə 
görməyib. Amma Bərdənin Lənbərən 
kəndində məskunlaşan kəlbəcərlilər 
oradakı taxıl istehsalı və heyvandarlıq 
təsərrüfatına məxsus torpaq sahəsinin 

18,5 hektarında pambıq, 19,5 hektarında 
isə çuğundur əkmişlər. Məhsuldarlıq 
yerli camaatı heyrətləndirib. Şəkər 

çuğunduru əkilmiş sahələrdən 4040 
sentner məhsul əldə olunub! Pambıq da 
onun kimi.

Ötən 24-25 il ərzində Azərbaycanın 
ən müxtəlif rayonlarında məskunlaşan 
kəlbəcərlilər nə iş görüblər, yaxud 
köçkün soydaşlarımız üçün nələr edilib, 
zənnimcə, sadalamağa ehtiyac yoxdur. 
Təkcə bu ilin ötən aylarına nəzər salmaq 
kifayətdir ki, kəlbəcərlilərin işgüzarlı-
ğının şahidi olasan. Aqil müəllim deyir 
ki, bu işgüzarlığı, özünəinamı yaradan 
ölkə Prezidenti cənab İlham Əliyevdir. 
Belə diqqətin, qayğının müqabilində 
biz əlimizi əlimizin üstünə qoyub 
gözləməliyikmi? Bərdənin Cəyirli 
kəndində bir məktəbimiz var. Sinif 
otaqları çatışmırdı. Bu il 6 sinif otağı 

tikib istifadəyə verdik. Başqa yerlərdə 
də bu sahədə problemlərimiz var idi. 
Məcburi Köçkünlərin Sosial İnkişaf 
Fonduna müraciət etdik.Heç bilirsiniz 
nə qədər modul tipli vaqonlar quraşdırıb 
bizə verdilər? Ən azı iki sinifdən tutmuş 
8 sinfi olan 12 modul tipli məktəb.

Kəlbəcər Rayon İcra Hakimiyyəti 
problemlərin aydan aya, ildən ilə 
keçməsinə qətiyyən imkan vermir. 

Yuxarıda qeyd etdiyimiz kimi səyyar 
qəbullar, köçkünlərin məskunlaşdığı 
kənd və qəsəbələrdə olan görüşlər bir 

növ işgüzarlıq, tələb, təklif məclislərinə 
çevrilir. Rayonun müvafiq təsərrüfat 
rəhbərlərinin də iştirak etdiyi bu 
tədbirlərdə qaldırılan məsələlər elə 
yerindəcə həll olunur və ya ciddi 
nəzarətə alınır, nazirlik, komitə və digər 
əlaqədar təşkilatlar qarşısında qaldırılır.

Başqa bir misal. Goranboyun 
Beyisli kəndində məskunlaşan 596 
məcburi köçkün ailəsi uzun müddət idi 
su sarıdan əziyyət çəkirdi. Nə düz-
əməlli suvarma suları var idi, nə də 
içməli. Aqil Məmmədov kənddə görüş 
zamanı söz verdi ki, bu il suyunuz ola-
caq! Aradan elə çox da vaxt keçmədi. 
İndi bu kənddə 7 kilometrdən çəkilmiş 
içməli su da var, subartezian quyuları 
da. Qəsəbədaxili xətlər dəyişdirilib, hər 
evə sayğac quraşdırılıb, 8 yerə bulaq 
çəkilib, 2-nin də inşası nəzərdə tutulub. 
Adamlar razılıq edirlər. Göygöl rayonu-
nun Xasabağı qəsəbəsində müvəqqəti 
məskunlaşan 37 ailə də bax beləcə su 
problemindən yaxa qurtardı. Bura-
ya 3 kilometr məsafədən su xəttinin 
çəkilməsi, daxili xətlərin dəyişdirilərək 
yenisi ilə əvəz olunması da builki xeyir-
xah işlərin sırasındadır.

Rayonda məktəb, məktəbəqədər 
təhsil müəssisələrinin tikintisi, əsaslı 
şəkildə yenidən qurulması daim 
diqqət mərkəzindədir. Bu il Yevlax-
dakı məcburi köçkün qəsəbəsində 
fəaliyyət göstərən 50 yerlik uşaq 
bağçasında cari təmir işləri aparılmış, 
Göygöl rayonundakı 40 yerlik uşaq 
bağçasının həyətində əlavə iki otaq 

tikilmiş, hasar çəkilmiş, uşaq attraksi-
onu quraşdırılmışdır. Gəncənin Kəpəz 
rayonu ərazisində 600 nəfər ailənin 
məskunlaşdığı qəsəbədə isə bu ilin sent-

yabr ayından körpələr evi-uşaq bağçası 
fəaliyyətə başlamışdır.

Təhsil sahəsində də bir sıra 
nailiyyətlər əldə olunub. Ali məktəblərə 
daxil olan gənclərin sayı hər il artır. Bu 
il ali məktəblərə qəbul olunan kəlbəcərli 
məzunların 30 nəfəri 600-dən çox bal 
toplayıb. Ali məktəblərə sənəd vermiş 
məzunlardan 419 nəfərinin qəbul olun-
ması da yaxşı göstəricidir.

Kəlbəcərlilərə göstərilən tibbi 
xidmətin səviyyəsi ilbəil yüksəlir. 
Burada maddi-texniki bazanın vaxtaşırı 
yenilənməsi, ən müasir tibb avadan-
lıqların alınıb gətirilməsi də mühüm 
rol oynayır. Keçən ayın əvvəllərində 
Aşıq Şəmşir Mədəniyyət Ocağı İctimai 
Birliyinin dəstəyi ilə rayon mərkəzi 
xəstəxanasında 13 otaqdan ibarət mü-
asir, yeni bir binanın tikilib istifadəyə 
verilməsi və həmin gün qanvermə 
aksiyasının təşkil edilməsi rayon 
ictimaiyyətinin böyük marağına və 
razılığına səbəb olmuşdur.

...Hər dəfə Kəlbəcərdən söhbət 
düşəndə, yaxud bir kəlbəcərli ilə 
görüşəndə, nədənsə 1993-cü ilin aprelin 
ilk günlərində Gəncənin girəcəyində 
quraşdırılmış qara çadır-qərargah 
gəlir gözlərim önünə. Aradan 25 ilə 
yaxın vaxt keçməsinə baxmayaraq 
ora müraciət edən yüzlərlə, minlərlə 
kəlbəcərlinin hər birinin sifəti yadım-
dadır desəm, inanın. Həyəcan, təlaş, 
gərginlik, düşmənə nifrət, pənah ...daha 
nələr, hansı hisslər. O günlər, az qala, 
bütün Gəncə bura axışırdı. Ərzaq gətirən 
kim, evinə dəvət edən kim,qorxunc 
baxışlarla ətrafda baş verənləri seyr edən 
körpələrin başlarını sığallayan kim... 
Bəlkə də ona görə həmin günləri unuda 
bilmirəm. Bəlkə də ona görə bu gün bir 
kəlbəcərlinin üzü güləndə sevinirəm. 
Bəlkə də Aqil müəllimin yumruqlarının 
düyünləməsini görüb mən də qeyri-ixti-
yari eyni hissləri keçirirəm. Əminəm ki, 
sıxılan bu yumruqlar tezliklə düşmənin 
başına endiriləcək, torpağımız düşmən 
tapdağından azad ediləcək.

Ona görə ki, bizim dünyada tanınan 
müdrik Prezidentimiz var. Keçən ilin 
aprelində öz gücünün çox cüzi hissəsini 
göstərən, düşməni pərən-pərən salan 
Ordumuz var. Niyə də Murovun o 
tayında üçrəngli bayrağımız yenidən 
dalğalanmasın?! Bax o zaman Ağdaban-
dan doğacaq Günəş bütün Azərbaycana 
yayılacaq. O Günəşin işığından hamımı-
za pay düşəcək...

Hamlet QASIMOV, 
“Xalq qəzeti”nin bölgə müxbiri

Kəlbəcər həm təbii sərvətlərlə zənginliyinə görə, həm iqliminin 
gözəlliyinə görə, həm də orada yaşayan insanların fədakarlığına 
görə respublikada həmişə çox hörmətə, ehtirama layiq olubdur. 
Kəlbəcər Azərbaycanın ayrılmaz bir parçasıdır, hissəsidir. Heç 
şübhəsiz, o gün gələcək ki, Kəlbəcər rayonu Ermənistanın silahlı 
qüvvələrinin işğalından azad olacaq və Kəlbəcərin sakinləri, bizim 
soydaşlarımız öz yerlərinə, yurdlarına qayıdacaqlar.

Heydər ƏLİYEV  
Ümummilli lider

Ağdabandan 

doğacaq Günəş...

Kürdəmirdə “Ölkəmizi tanıyaq” 
tur-aksiyasının iştirakçıları ilə görüş 

 � Kürdəmir rayonunun Heydər Əliyev 
Mərkəzində orta ümumtəhsil məktəblərinin 9-11-ci 
sinif şagirdlərinin “Ölkəmizi tanıyaq” devizi altında 
Vətənimizin müxtəlif bölgələrinə təşkil olunan 
maarifləndirici tur-aksiyaya yola salınması münasibətilə 
tədbir keçirilib. 

Tədbirə Kürdəmir Rayon 
İcra Hakimiyyətinin başçısı 
Ceyhun Cəfərov, hüquq-
mühafizə orqanlarının, idarə, 
müəssisə və təşkilatlarının 
rəhbərləri, ağsaqqallar və 
ziyalılar, məktəb direktorla-
rı, valideynlər, veteranlar və 
ictimaiyyət nümayəndələri və 
tur-aksiya iştirakçıları toplaş-
mışdılar.

Əvvəlcə mərasim iştirak-
çıları ümummilli lider Heydər 
Əliyevin abidəsinin önünə 
gül dəstəsi qoyaraq xatirəsini 
ehtiramla yad etdilər. Sonra 
çıxış edən şəhər 1 saylı tam 
orta məktəbin müəllimi Zahirə 
Əsgərova, tur-aksiya iştirakçısı, 
şəhər 1 saylı tam orta məktəbin 
şagirdi Elçin Kərimov, vali-
deyn Zülfiyyə Mahmudova 
“Ölkəmizi tanıyaq” devizi 
altında Vətənimizin müxtəlif 
bölgələrinə maarifləndirici 
tur-aksiyaların əhəmiyyətindən 
danışaraq Azərbaycan Res-
publikasının Prezidenti İlham 
Əliyevə minnətdarlıqlarını 
bildirdilər.

Kürdəmir Rayon  
İcra Hakimiyyətinin başçı-

sı Ceyhun Cəfərov tədbirdə 
çıxış edərək vurğuladı ki, artıq 
dördüncü ildir ki, Azərbaycanın 
orta ümumtəhsil məktəblərinin 
9-11-ci sinif şagirdlərinin iştira-
ki ilə “Ölkəmizi tanıyaq” devizi 
altında Vətənimizin müxtəlif 
bölgələrinə maarifləndirici 
tur-aksiyalar təşkil olunur. 
Dövlətimizin başçısı İlham 
Əliyevin tövsiyəsinə əsasən 
Prezident Administrasiyasının 
təşkilatçılığı ilə keçirilən tur-
aksiyalar artıq ənənə halı alıb. 
“Ölkəmizi tanıyaq” layihəsinin 
əsas məqsədi şagirdləri 
müxtəlif bölgələrin müasir 
həyatı, tarixi, mədəni irsi, 
adət-ənənələri, özünəməxsus 
xüsusiyyətləri, ümummilli lider 
Heydər Əliyevin qurub-yarat-
dığı müstəqil Azərbaycanın 
nailiyyətləri ilə yaxından 
tanış etmək, Prezident İlham 
Əliyevin qətiyyəti və iradəsi 
ilə respublikamızın dinamik 
sosial-iqtisadi inkişafı, gündən-
günə abadlaşan şəhər və 
rayonlarımızın yeniləşən siması 
barədə gənclərdə əyani təsəvvür 
yaratmaqdır. 

Ötən müddətdə ildə iki dəfə 

olmaqla “Ölkəmizi tanıyaq” 
maarifləndirici tur-aksiyanın 
şagirdlərimizin dünyagörüşü-
nün formalaşmasında, bilik 
səviyyələrinin artmasında, 
ölkəmizi daha yaxından tanıma-
sında çox böyük əhəmiyyəti 
vardır,–deyən Ceyhun Cəfərov 
qeyd etdi ki, ümummilli lider 
Heydər Əliyevin qurub-yarat-
dığı müstəqil Azərbaycanın 
bugünkü nailiyyətlərini, ölkə 
Prezidenti İlham Əliyevin 
qətiyyəti və iradəsi ilə respubli-
kamızın dinamik sosial-iqtisadi 
inkişafını, gündən-günə abad-
laşan şəhər və rayonlarımızın 
simasını görmək gənc nəslin 
vətənə məhəbbət ruhunda 
tərbiyə olunmasında çox 
böyük rol oynayır. İrimiqyaslı 
kontraktlar, çoxlarının həyata 
keçəcəyinə şübhə ilə baxdığı 
layihələr, idman oyunlarının 
yüksək səviyyədə keçirilməsi 
Azərbaycanın daim artan gü-
cünü, qüdrətini bütün dünyaya 
bir daha göstərdi. Möhtərəm 
ölkə başçısı və Birinci vitse-
prezident Mehriban xanım 
Əliyeva təhsilin, səhiyyənin, 
mədəniyyətin, idmanın inkişafı-
nı daim nəzarətdə saxlayır, eko-
logiyanın qorunmasına diqqət 
yetirir, hər il ölkə vətəndaşlarını 
pulsuz müayinəyə cəlb edir, 
şəhid və əlil ailələrinə, qaç-
qın və məcburi köçkünlərə, 
aztəminatlı ailələrə, inter-
nat və qocalar evlərində 

yaşayanlara dövlət qayğısı 
göstərirlər. Bu bir həqiqətdir 
ki, “Ölkəmizi tanıyaq” 
maarifləndirici tur-aksiyasında 
iştirak edən şagirdlər ayrı-ay-
rı bölgələr haqqında zəngin 
məlumata yiyələnəcəklər. 
Bu gün məktəblilərimiz 
Qəbələ, Şəki və Zaqatala 
rayonlarına gedəcəklər. Onlar 
orada bu bölgənin ayrı-ayrı 
tarixi yerlərini gəzəcək, görülən 
işlərlə tanış olacaqlar. 

Şagirdlərimiz, eyni zaman-
da, müasir turizm infrastrukturu 
olan Qəbələdə “Tufandağ” 
Xizəkçilik Kompleksinə, 
qədimliyi ilə fərqlənən Çuxur 
Qəbələ Tarix və Mədəniyyət 
Qoruğuna, udilərin yaşadığı Nic 
kəndinə baş çəkəcəklər. Zəngin 
Şəki mətbəxi, Dövlət Tarix-Me-
marlıq Qoruğu, Şəki Xan Sara-
yı, Yuxarı Karvansaray, Aşağı 
Karvansaray, Cümə məscidi və 
Kiş kəndindəki qədim Alban 
məbədi, “Marxal” müalicəvi 
istirahət kompleksi, Zaqatalanın 
gözəl təbiəti, tarixi abidələri tur-
aksiya iştirakçılarında zəngin 
təəssürat oyadacaqdır. 

Tur-aksiya iştirakçıla-
rı Ümummilli liderin adını 
daşıyan parkdan Qəbələ, Şəki 
və Zaqatala rayonlarına yola 
düşdülər.

İlqar HƏSƏNOV, 
“Xalq qəzeti”nin 

bölgə müxbiri

Məktəblilər cənub bölgəsinə yola düşüblər
 � “Ölkəmizi tanıyaq” devizi ilə keçirilən 

maarifləndirici tur-aksiya çərçivəsində noyabrın 11-də 
Qazax, Ağstafa və Şəmkir rayonlarının hər birindən 40 
nəfər IX-XI sinif şagirdi 5 bələdçi-müəllimin müşayiəti 
ilə Lənkəran şəhərinə yola düşüb.

Tur-aksiya iştirakçıları 
əvvəlcə öz rayonlarında Heydər 
Əliyev mərkəzlərini ziyarət edib, 
ümummilli liderin abidəsi önünə 
gül-çiçək dəstələri düzüblər.

AZƏRTAC xəbər verir ki, 
məktəblilər dörd gün ərzində 
Lənkəran, Masallı və Astara 
rayonlarında tarixi abidələrlə, 
digər görməli yerlərlə yaxın-
dan tanış olacaqlar. Tur-aksiya 
məktəblilərin səfər etdikləri 
bölgələrin müasir inkişaf 
səviyyəsi ilə də tanış olmasına 
şərait yaradacaq.

Tur-aksiya iştirakçısı, Ağs-
tafa rayonu Qırılı kənd tam orta 
məktəbinin X sinif şagirdi Dərya 
Tağızadə ekskursiyadan zəngin 
təəssüratla qayıdacağına əmin 
olduğunu deyib: “Ölkəmizin regi-
onlarını gəzmək, tarixi yerləri ilə 

tanış olmaq çoxdankı arzum idi. 
Əminəm ki, bu tur-aksiya mənim 
və yaşıdlarımın dünyagörüşünün 
artmasına müsbət təsir göstərəcək. 
Belə layihələr gənclərin ölkəmiz 
haqqında təsəvvürünün, 

biliklərinin artmasında mühüm rol 
oynayır”.

Şəmkir rayonunun Şiştəpə 
kənd tam orta məktəbinin şagirdi 
Qalib Allahverdiyev də layihədə 
iştirak etdiyinə görə çox sevinir. 

“Lənkəran, Masallı və Astara 
rayonlarının tarixi, bu yerlərin 
əsrarəngiz gözəllikləri haqqında 
çox oxuyub, eşitmişəm. Tur-
aksiya zamanı bütün bunları 

əyani şəkildə görə biləcəyəm. 
Məktəblilər üçün belə bir 
imkanı yaratdığına görə tur-
aksiyada iştirak edən şagirdlər 
adından dövlətimizin başçısına 
minnətdarlığımı bildirirəm”, - 
deyə o qeyd edib.

Maarifləndirici tur-aksiyanın 
Qazax, Ağstafa və Şəmkir qrup-
larının rəhbərləri Rasim Carçıyev, 
Afət Həsənova və Vəfa Namazova 
şagirdlərə dörd günlük səfərlə 
bağlı məlumat veriblər. Bildirilib 
ki, tur-aksiya iştirakçıları Lənkəran 
rayonunda “Qoşa qala” qapıları, 
Həzi Aslanovun ev-muzeyi, dairəvi 
qala, mayak binası, Hirkan Milli 
Parkı, Xanbulan gölü, çay plan-
tasiyaları, sitrus meyvə bağları, 
Astara rayonunda şəhər bulvarı, 
“Yanar bulaq” və “Astaraçay” 
çay fabriki, Masallı rayonunda 
Tarix-Diyarşünaslıq Muzeyi, 
Uşaq İncəsənət Məktəbi, Dövlət 
Rəmzləri Muzeyi, “ASAN həyat” 
kompleksi, Viləşçay su anbarı ilə 
tanış olacaqlar.

Sonda məktəblilər Lənkərana 
yola düşüblər.

Gənc nəsil Vətənə məhəbbət 
ruhunda tərbiyə olunur

 � Sumqayıtın bir qrup məktəblisi “Ölkəmizi 
tanıyaq” layihəsi çərçivəsində keçirilən maarifləndirici 
tur-aksiyaya qoşulub. Şəhər ümumtəhsil məktəblərinin 
40 şagirdindən ibarət qrup noyabrın 11-də Gəncə-
Şəmkir-Göygöl marşrutu üzrə yola düşüb.

AZƏRTAC xəbər verir ki, 
Sumqayıtdakı Heydər Əliyev 
Mərkəzinə toplaşan məktəblilər 
əvvəlcə burada ümummilli lide-
rin büstü önünə tər güllər düzüb, 
dahi rəhbərin əziz xatirəsini bir 
dəqiqəlik sükutla yad ediblər. 

Sonra mərkəzin akt zalında 
aksiya iştirakçılarının yolasalma 
mərasimi təşkil edilib. Sumqayıt 
Şəhər İcra Hakimiyyəti başçısının 
müavini Teymur Səmədov, Milli 
Məclisin deputatı Tahir Mirkişili, 
ikinci qrup Qarabağ müharibəsi 
əlili Sahib Şamilov, ağsaqqallar 
şurasının sədri Müzəffər Gülü-
mov, valideyn Aytən Gəncəliyeva 
çıxış ediblər.

Qeyd olunub ki, tur-
aksiya ölkəmizin tarixinin, 

mədəniyyətinin, adət-
ənənələrinin, müstəqillik illərində 
əldə edilmiş nailiyyətlərin 
dərindən öyrənilməsində, tədrisdə 
qazanılan nəzəri biliklərin 
möhkəmləndirilməsində mühüm 
amillərdən biri olacaq və səfərin 
xoş təəssüratları şagirdlərin 
mənəvi zənginliyini daha da artı-
racaq. Bildirilib ki, Azərbaycanda 
həyata keçirilən dövlət gənclər 
siyasətinin başlıca məqsədi gənc 
nəslin Vətənə məhəbbət ruhunda 
tərbiyə olunmasıdır. “Ölkəmizi 
tanıyaq” devizi ilə keçirilən 
maarifləndirici tur-aksiyalar da 
məhz bu amala xidmət edir.

“İstedad” liseyinin X sinif 
şagirdi, aksiya iştirakçısı Nicat  
Alxanov böyük həvəslə 

səyahətə hazırlaşdığını, ma-
raqlı təəssüratların astanasında 
olduğunu bildirib. O, belə bir tur-
aksiyanın təşkilinə görə Prezident 
İlham Əliyevə məktəblilər adın-
dan minnətdarlığını ifadə edib.

Tur-aksiya iştirakçıları dörd 
gün ərzində Gəncə şəhərində 
Cavadxan məqbərəsi, Cümə 
məscidi, Şah Abbas məscidi, 
Çökək hamam, Xan bağı, Qədim 
Qala divarları, “İmamzadə” 
kompleksi, Comərd Qəssab 
türbəsi, Nizami Gəncəvinin 
məqbərəsi, Amfiteatr, Nizami 
Gəncəvi adına mərkəz və Gəncə 
avtomobil zavoduna, Şəmkir 

rayonunda “Orta əsr Şəmkir 
şəhəri”, “Abidələr” parkı, Alman 
kilsəsi, “İstiqlal” parkı və “Nəfis 
çörək zavodu”na, Göygöl rayo-
nunda Alman kirxası, sonuncu al-
man Viktor Klaynın ev-muzeyinə 
baxış keçirəcək, Hacıkənd 
qəsəbəsinə və Göygöl Milli Par-
kına ekskursiya edəcəklər. 

Ekskursiyaya yola düşən 
şagirdlərin əhval-ruhiyyəsi 
olduqca yüksək idi. Məktəbliləri 
4 müəllim və 1 həkim müşayiət 
edir. Xüsusi geyimdə olan 
tur-aksiya iştirakçılarını aparan 
avtobus Gəncə istiqamətində yola 
düşüb.


